
Saan nga ba Makikita ang Kabutihan?

Ano na nga ba ang nangyayari sa mundo natin ngayon? Wala na ba talaga tayong iniisip kung hindi ang ating mga pansariling kapakanan, na wala ng “mabuti” kung hindi ito mabuti para sa atin. Para bagang lagi na lamang hindi sapat ang kung ano ang mayroon tayo at gagawin kahit ano, makamit lamang ito. Mahirap isipin na ito na ang kinahantungan ng sankatauhan, isang madilim, makasarili at masalimuot na mundo. May pag-asa pa kaya tayo?

Kagaya na lamang siguro ng mga artikulong pinabasa sa amin, hindi nga kaya na dahil sanay na tayo kaya laganap ang kasamaan sa mundo. Na sa bawat araw ng ating paggalaw, sa bawat pagdaan ng panahon, lalo lamang tayong nahuhulog sa bangin ng kasamaan? Tulad ng sa “Sanayan lang ang Pagpatay,” hindi ba at tama na sa bawat paggawa nating ng hindi kanais-nais ay dumadali ito? Tulad na lamang nang pandaraya. Maraming klase nito, kahit na alam nating masama ito, nasanay na tayo, at hindi na ito isang bagay na “hindi natin kayang gawin.”

Iyan rin ang sinasabi ng “Baby Cakes,” na sanayan lamang naman ang kailangan para maging madaling gawin ang isang bagay na dati-rati ay hindi natin masikmurang isipin; sino nga ba naman ang makakayang gawing parang hayop ang mga sanggol? Ngunit, hindi ba at ganyan rin ang ating sinasabi noong hindi pa tayo sanay pumatay ng palaka o ng iba pang mga hayop?

Marahil isa lamang pagmamalabis ang ginawang metapora sa “Baby Cakes,” ngunit nakikita naman natin ang mensaheng ipinakikita nito. Nasaan na nga ba ang kabutihan? Nalulong na nga ba tayo sa daigdig na walang kabutihan?

Matagal na akong may paniniwala na talaga nga namang may katangi-tanging pagka-makasarili ang tao. Kaya nang ipahiwatig sa klase ang katagang “ang lahat ng tao ay makasarili,” hindi ko ito malabanan. Sa mga nangyayari ngayon, hindi na pwedeng isipin na gumagawa ang tao dahil mabuti siya, mas madalas, ginagawa niya ang mga iyon para sa kanya. Maraming halimbawa nito: ang mga tao sa NGOs, ang mga taong sumasali sa SOA Orgs, mga taong nagbibigay-tulong sa mga mahihirap. Lahat ito, sa aking paningin, ginagawa nila, hindi para sa kapakanan ng iba, ngunit, para sa kanila, para mapatunayan sa kanilang sarili na “mabuti” sila. Kahit nga ang pinakamataas na antas daw ng pagmamahal, ang pag-alay ng buhay para sa mga minamahal (laying ones life for the ones you love), ay para sa akin, isang makasariling galaw. Mas masakit kasi para sa tao ang mawala ang kanilang mga minamahal kaya “iaalay” na lamang nila ang kanilang buhay para sa mga ito, imbes na sila ang magdusa sa pagkawala nila. Ngunit, masama nga ba talaga ang pagiging makasarili? Hindi ba lahat ng tao ay iba-iba kaya ang mabuti ng isa ay pwedeng iba sa mabuti ng isa pa. Hindi nga naman kasi maikakahon ang tao.

Kaya, hindi nga ba tamang sabihin na lahat ng ito ay relatibo? Narinig ko dati sa isang “anime” ang katagang “There is no right or wrong, only perspective and opinion.” Tama kayang sabihin na lahat tayo ay mabuti, iba-iba lamang ang pagtingin sa kung ano ang mabuti ngayon, na hindi natin pwedeng sabihin kung ano ang mabuti at masama para sa isang tao dahil siya, bilang isang tao na “meron” at gumagalaw sa mundo ng “meron” ay hindi maikakahon, hindi maikukulong sa konsepto. May nagsabi rin na pwedeng lahat tayo ay mabuti, iba-iba lamang ang bahagi ng totoong mabuti ang ating nakikita. Pero paano na iyan? Lahat na lamang ba tayo ay gagawin kung ano ang mabuti para sa atin? Siguradong gulo ang kababagsakan nito. Isa pang mahalagang punto rito ang kasaysayan. Marahil, alam na natin na kung sino man ang mga nagwawagi ang siyang itinuturing ng tao bilang mabuti, na ang paglipas lamang ng panahon ang siyang makapagsasabi kung “mabuti” nga ba. Nakadikit din ito sa kultura at kapaligiran ng tao. May mga bagay na masama para sa isang kultura, na “mabuti” naman para sa iba. Paano nga ba naman natin malalaman kung ano ang mabuti? Tinitingnan ng mga sibilisadong komunidad ang pagkain sa kapwa tao bilang isang masamang gawain, ngunit para sa ibang tribo sa Africa, isa itong karaniwang gawain dahil mamamatay sila kung wala silang kakainin? Mabuti ba ito? Napakaraming mga moro ang pinatay ni Charlemagne noon, alam nating masama ang pagpatay, ngunit dahil dito, naudlot ang paglaganap ng Islam sa Europa, at dahil dito, nanatiling malakas ang kristiyanismo doon. Mabuti ba ito? Nagkaroon ng digmaan sa Iraq, marami ang namamatay, nagugutom, nauulila, ngunit sabi ni Bush na kailangan ito para pangalagaan ang kapayapaan at kalayaan ng lahat ng malayang bansa. Mabuti ba ito? 

Gusto ko na sanang isulat dito na hindi natin makikita ang kabutihan, na wala ito sa mundong ito. Ang lungkot kasi. Sa bawat pag-iisip, sa bawat pagmumuni-muni, hindi talaga natin makita ang totoong mabuti sa bawat isang tao, na lahat ng ating pinaggagagawa ay hindi mabuti.

Ngunit sa harap ng lahat ng ito, kailangan pa rin intindihin na hinding-hindi maikakahon ang tao. Na dahil tayo ay gumagalaw sa meron, kaya nating lampasan ang konseptong nagkukulong sa atin mula sa mabuti. Ano ang sinasabi nito? Na natagpuan na ang kinaroroonan ng mabuti, at nasa bawat tao ito. Tandaan na lamang na tayong lahat, batay sa mga nabasa natin, ay galing/parte/proporsyon ng tunay na meron/mabuti. Hindi naman sa hindi natin alam kung ano talaga o nasaan talaga ang mabuti kaya tayo nagkakaganito ngayon, kung hindi, nakalimutan lamang natin. At sa bawat paggalaw natin, sa bawat pagmemeron natin sa mundo ng meron, unti-unti itong lumalabas at nagpapakilala muli sa atin. Nasa loob na natin ang tunay na kabutihan, kailangan lamang nating alalahanin.

Sa bawat pag-ngiti, pagluha, pagkasakit, pagtawa, paggalaw, pag-iisip, pagmemeron, lalo tayong napapalapit sa kung ano man iyong ating nakalimutan. Oo, mayroon tayong mga ginagawa na maaaring maglayo at lalo pang magpakalimot sa atin sa kabutihang ito, ngunit natutulungan rin tayo nito dahil may mga natatanto tayo sa ating mga pinaggagagawa; at kung atin lamang titingnan at uunawain, malalaman natin na tinutulungan tayo nitong maka-alaala, magbalik sa mabuti.

 
Tandaan muli na ang pagbalik sa tunay na mabuti, ang daan tungo sa tunay na mabuti ay parang hagdan. Mayroong mga nibel na kailangang tahakin upang maabot ang susunod na nibel tungo sa tunay na kabutihan. At, sa aking palagay, makikita ito sa mga paggalaw at pagmemeron ng tao. 

Marahil tama ngang sabihin na makasarili ang tao, na ang kabutihang hangad lamang niya ay ang kanyang pansariling kabutihan. Ngunit, hindi ba ito isang nibel na ating dinadaanan upang marating ang kasunod na nibel tungo sa meron? Hindi ba marahil may “kabutihan” din sa pagiging makasarili? Hindi naman kasi tayo kumpleto tulad ng tunay na Meron, bahagi lamang tayo nito na sinusubukang bumalik muli sa tunay na mabuti. At halimbawa ang pagiging makasarili ng isang hakbang tungo sa tunay na mabuti. Dito na lamang siguro tayo magkakaroon ng problema, kung makikita ba nating ang daan tungo sa kabutihan, o mananatili na lamang tayo sa nibel ng ating pagiging makasarili, nibel ng mabuti lamang para sa atin.

May kabutihan sa lahat ng tao. Hindi lang natin ito makita dahil nakukulong tayo sa kadiliman ng daigdig. Ngunit, dahil tao tayo na nagmemeron, mayroon tayong kakayahang iangat ang ating mga sarili tungo sa liwanag. Mahirap nga sigurong gawing maliwanag ang mga buhay natin sa laki at lawak ng kadiliman. Marami tayong hindi alam, ngunit, sapat na marahil na makita natin na meron tayong mga mumunting liwanag na pwedeng gumabay sa atin tungo sa tunay na mabuti, mumunting mga kabutihang nagsisimula sa atin.
